Монгол Улсын Их Хурлын 2010 оны намрын ээлжит чуулганы Хүний эрхийн дэд хорооны 12 дугаар сарын 07-ны өдөр (Мягмар гариг)-ийн хуралдаан 12 цаг 05 минутад Төрийн ордны “А” танхимд эхлэв.

Хүний эрхийн дэд хорооны дарга, УИХ-ын гишүүн Х.Тэмүүжин ирц, хэлэлцэх асуудлыг танилцуулж хуралдааныг даргалав.

Хуралдаанд ирвэл зохих 8 гишүүнээс 6 гишүүн ирж, 75.0 хувийн ирцтэй байв. Үүнд:

Чөлөөтэй: Ж.Сүхбаатар, З.Энхболд.

Нэг. Нэгдсэн Үндэстний Байгууллагын Хүний эрхийн зөвлөлд хүргүүлсэн Монгол Улс дахь хүний эрхийн төлөв байдлын талаархи Үндэсний болон Иргэний нийгмийн илтгэлийн талаар Хүний эрхийн дэд хорооны нээлттэй сонсгол зохион байгуулах эсэх тухай асуудал.

Хэлэлцэж буй асуудалтай холбогдуулан УИХ-ын Хууль зүйн байнгын хорооны зөвлөх С.Энхбаяр, референт Г.Нямдэлгэр нар байв.

Хэлэлцэх асуудалтай холбогдуулан УИХ-ын гишүүн Б.Чойжилсүрэнгийн асуусан асуултад Хүний эрхийн дэд хорооны дарга, УИХ-ын гишүүн Х.Тэмүүжин, зөвлөх С.Энхбаяр нар хариулж, тайлбар хийв.

Уг асуудлаар Хүний эрхийн дэд хорооны дарга, УИХ-ын гишүүн Х.Тэмүүжин товч мэдээлэл хийв. 

Х.Тэмүүжин: -УИХ-ын гишүүн Ж.Энхбаярын гаргасан нээлттэй сонсголоос илүүтэйгээр Дэд хорооны хуралдаан дээр Засгийн газрын болон иргэний нийгмийн төлөөллүүдийг авчраад хэлэлцүүлэг байдлаар хийсэн нь зохимжтой гэсэн горимын саналыг дэмжиж байгаа гишүүд гараа өргөнө үү.

Зөвшөөрсөн

5

Татгалзсан

-

Бүгд


5

Гишүүдийн 100.0 хувийн саналаар дэмжигдлээ.

Нээлттэй сонсгол зохион байгуулахаар шийдвэрлэв.

Уг асуудлыг 12 цаг 15 минутад хэлэлцэж дуусав.

Хоёр. Зарим иргэдээс Хүний эрхийн дэд хороонд ирүүлсэн хүний эрхийн зөрчлийн талаархи гомдол, мэдээллийн тухай асуудал.

Хэлэлцэж буй асуудалтай холбогдуулан УИХ-ын Хууль зүйн байнгын хорооны зөвлөх С.Энхбаяр, референт Г.Нямдэлгэр нар байв.

 Уг асуудлаар Хүний эрхийн дэд хорооны дарга, УИХ-ын гишүүн Х.Тэмүүжин товч мэдээлэл хийв. 

Мэдээлэлтэй холбогдуулан УИХ-ын гишүүн Х.Баттулгын асуусан асуултад Дэд хорооны дарга, УИХ-ын гишүүн Х.Тэмүүжин хариулж, тайлбар хийж, УИХ-ын гишүүн Ж.Энхбаяр, Б.Чойжилсүрэн, Х.Баттулга нар санал хэлэв.


Х.Тэмүүжин: -Ажлын хэсэг байгуулах нь зүйтэй гэсэн саналыг дэмжиж байгаа гишүүд гараа өргөнө үү.

Зөвшөөрсөн

5

Татгалзсан

-

Бүгд


5

Гишүүдийн 100.0 хувийн саналаар дэмжигдлээ.

 
Зарим иргэдээс ирүүлсэн гомдол мэдээллийн асуудлаар ажлын хэсэг байгуулахаар шийдвэрлэв.


Уг асуудлыг 12 цаг 25 минутад хэлэлцэж дуусав.

Гурав. Хүний эрхийн Үндэсний Комиссын шинэчилсэн найруулгын төсөл боловсруулах Хүний эрхийн дэд хорооны Ажлын хэсэг байгуулах тухай асуудал.

Дөрөв. Улсын Их Хурлын тухай хууль, Улсын Их Хурлын хуралдааны дэгийн тухай хууль дахь Хүний эрхийн дэд хороотой холбогдол бүхий зохицуулалт, эрх зүйн орчныг боловсронгуй болгох Хүний эрхийн дэд хорооны Ажлын хэсэг байгуулах тухай асуудал.

Тав. Хүний эрхийг хамгаалах эрх зүйн орчны судалгаа хийх, уг эрх зүйн орчныг боловсронгуй болгох үүрэг бүхий Ажлын хэсэг байгуулах тухай асуудал. 

Хэлэлцэж буй асуудалтай холбогдуулан УИХ-ын Хууль зүйн байнгын хорооны зөвлөх С.Энхбаяр, референт Г.Нямдэлгэр нар байв.

 Дээрх асуудлуудтай холбогдуулан Хүний эрхийн дэд хорооны дарга, УИХ-ын гишүүн Х.Тэмүүжин мэдээлэл хийв.


Мэдээлэлтэй холбогдуулан УИХ-ын гишүүдээс асуулт, санал гараагүй болно.


 Х.Тэмүүжин: -Ажлын хэсэг байгуулах нь зүйтэй гэсэн саналыг дэмжиж байгаа гишүүд гараа өргөнө үү.

Зөвшөөрсөн

5

Татгалзсан

-

Бүгд


5

Гишүүдийн 100.0 хувийн саналаар дэмжигдлээ.

 
Ажлын хэсэг байгуулах асуудлуудыг нэгтгэн нэг ажлын хэсэг байгуулахаар шийдвэрлэв.

 
Хуралдаан 12 цаг 35 минутад өндөрлөв.

Тэмдэглэлтэй танилцсан:


ХҮНИЙ ЭРХИЙН ДЭД

ХОРООНЫ ДАРГА







Х.ТЭМҮҮЖИН

Тэмдэглэл хөтөлсөн:


ХУРАЛДААНЫ ТЭМДЭГЛЭЛ ÕªÒËªÃ×



Д.ЭНЭБИШ

УИХ-ЫН 2010 ОНЫ НАМРЫН ЭЭЛЖИТ ЧУУЛГАНЫ ХҮНИЙ

ЭРХИЙН ДЭД ХОРООНЫ 12 ДУГААР САРЫН 07-НЫ ӨДРИЙН

ХУРАЛДААНЫ ДЭЛГЭРЭНГҮЙ ТЭМДЭГЛЭЛ

Хуралдаан 12 цаг 05 минутад эхлэв.


Х.Тэмүүжин: -Дэд хорооны хуралдааныг эхлүүлье. Дэд хорооны гишүүдийн ирц 8-5 байгаа юм байна. Ирц бүрдсэн байна. 


Өнөөдөр бид нар 6 асуудлаар маш хурдан шийдвэрүүд гаргачихмаар байна. Нэгдүгээр асуудал нь болохоор НҮБ-ын хүний эрхийн зөвлөлд хүргүүлсэн Монгол Улс дахь хүний эрхийн төлөв байдлын талаархи Үндэсний болон Иргэний нийгмийн илтгэлийн талаар Хүний эрхийн дэд хороон дээр нээлттэй сонсгол юм уу эсвэл ямар нэгэн хэлэлцүүлэг зохион байгуулах талаар санал солилцоно.


Хоёрт нь, Дэд хороонд хандаж иргэдээс ирүүлсэн хүний эрхийн зөрчлийн талаархи гомдол, мэдээллийн талаар санал солилцоно.


Гуравт нь, Хүний эрхийн үндэсний комиссын тухай хуулийн шинэчилсэн найруулгыг төсөл боловсруулах дэд хорооны ажлын хэсэг байгуулах тухай асуудлыг ярина. 


Дөрөвт нь, Монгол Улсын Их Хурлын тухай хууль болон УИХ-ын чуулганы хуралдааны дэгийн тухай хуулийн төслүүд дээр Хүний эрхийн дэд хороотой холбоотой зохицуулалтуудыг боловсронгуй болгох үүрэг бүхий ажлын хэсэг. 

Тавд, Хүний эрхийг хамгаалах эрх зүйн орчны судалгаа хийх, уг эрх зүйн орчинг боловсронгуй болгох үүрэг бүхий ажлын хэсэг байгуулах эсэх асуудлуудаар санал солилцоно. Ийм 5 асуудал байна. 

Нэгдүгээр асуудал руу оръё. Хэлэлцэх асуудалтай холбогдуулж саналтай гишүүд байна уу? Чойжилсүрэн гишүүн.

Б.Чойжилсүрэн: -Энэ биднийг адил тэгш мэдээллээр хангах үүднээс 2 цагийн өмнө материал тараачихаж болдоггүй юм уу. Би одоо авч байна л даа өргөдлийг. Сая би дөнгөж сая авч байна. 

Х.Тэмүүжин: -Уул нь түрүүчийн 5 дахь өдөр даргын зөвлөлөөр ороод дэд хороо зарлагдаад материалууд нь явсан л даа. Харин тийм, санал солилцох учраас мэдээллүүдийг чинь одоо ингээд өгчихнө. Өргөдөлтэй холбоотой л материал байгаа шүү дээ. Хэрвээ хэлэлцэх асуудал дээр санал байхгүй бол нэгдүгээр асуудлаа хэдүүлээ товчхон, хурдхан шиг яриад шийдвэрээ гаргаадахъя. Та бүхэн саяхан.

Б.Чойжилсүрэн: -…асуултанд хариулаач ээ. Яагаад ингээд байгаа юм бэ? 

Х.Тэмүүжин: -Хоёр, гурван зүйл байна. Нэгдүгээрт нь, Хүний эрхийн дэд хороо чинь ажлын алба байхгүй шүү дээ. Хоёрт нь, Хүний эрхийн дэд хороонд угаасаа бас мөнгө байхгүй. Бүх юм Хууль зүйн байнгын хорооны мөнгөөр, Хууль зүйн байнгын хорооны ажлын албаар явж байгаа шүү дээ. Наад цаасыг канондоход мөнгө хэрэгтэй байдаг юм байгаа биз дээ. Та яахав мөнгөний үнэ цэнийг мэддэггүй байж болно шүү дээ.

Б.Чойжилсүрэн: -Мөнгөгүй учраас тараадаггүй юм байнаа гэж ойлгох юм байна тиймээ.

Х.Тэмүүжин: -Харин тэгээд санаачлагаар дэмжээд яв л даа. Хүний эрхийн дэд хороог ажлын албатай болгоё, тодорхой хэсэг.

Б.Чойжилсүрэн: -Дэмжих, эс дэмжихээ би бас надад асуулт байна, би танилцмаар байна шүү дээ, тийм биз дээ Тэмүүжин даргаа. Та дандаа ингэж юмыг түлхэж, түрж явах юм. Би урд нь тэр манай ажлын хэсгээс санал дүгнэлтэн дээр 2 заалт оруулчихъя гэсэн үгүй гэсэн. 

Х.Тэмүүжин: -Би танд тэр үед аягүй сайн тайлбарлаж өгөө биз дээ.

Б.Чойжилсүрэн: -Та тайлбарлахаар нь би таныг тайлбарыг сонсож байна, таныг хүндэлж байна, та ийм саналууд гаргаж байгаа юм байна. Тэгвэл дахиад нэг 2 заалт оруулчихъя гэсэн. Үгүй гэсэн. Ийм л юм болоод байгаа шүү дээ.

С.Энхбаяр: -Чойжилсүрэн гишүүний асуултанд хариулъя. Дэд хорооны хурал зарлачихсан байгаа. Өнөөдрийн хэлэлцэх асуудалтай холбогдуулаад ажлын хэсгүүд байгуулагдах асуудлууд байгаа. Энэ дээр ажлын хэсгийн тогтоолын төслүүд бэлэн болсон, тэгэхдээ дотор нь орох бүрэлдэхүүний талаар тодорхой саналууд байхгүй болохоор тогтоолын төслүүдийг тараах шаардлагагүй. Загвар тараах шаардлагагүй гэж үзээд тараагаагүй байгаа.

Өнөөдөр өглөө харин Дэд хорооноос нэг материал бэлэн болсон. Тэрийг өнөөдөр ганцхан энэ материал тараагдаж байгаа. Ийм байгаа. Өөр материал тараагдахгүй ээ.

Б.Чойжилсүрэн: -Энхбаяр зөвлөх өө, өөр материал тараагдахгүй гэж би харин хэлээд байна шүү дээ. Би өчигдөр өнөөдрийн хуралдаанд орох … өрөөндөө суусан. 2 цаг суусан. Би бас энийг чинь бодмоор байна шүү дээ. Эсвэл би шаардлагагүй, сонсох шаардлагатай юм бол яахав сонсъё. 

Х.Тэмүүжин: -Цааш нь материалыг цаг тухайд нь тараах арга хэмжээнүүдийг нь бас авах болно. 

Нэгдүгээр асуудал болохоор сая НҮБ-д Монгол Улс дахь хүний эрхийн төлөв байдлын талаархи үндэсний илтгэл явсан. Тэгээд үндэсний илтгэлийг Засгийн газар бичсэн. Тэгээд иргэний нийгэм бас альтернатив илтгэл бичсэн. Тэгээд НҮБ-аас Монгол Улсад тусгайлан бас нэлээн олон асуудлуудаар зөвлөмж гаргасан гээд тэгээд 2 ажлын хэсэг 2 илтгэлийг илтгэлийн чиглэлээр 2 тал бас нэлээн зөрүүтэй тийм илтгэлүүд яриад байгаа юм. Тийм учраас Засгийн газрын хүний эрхийн төлөв байдлын тухай илтгэл, гол нь иргэний нийгмийн илтгэлийг харьцуулан сонсох шаардлага Хүний эрхийн дэд хороон дээр гарч ирж байгаа. 

Тийм учраас энэ илтгэлүүдтэй холбогдуулаад нээлттэй сонсгол хийх шаардлага байна уу, үгүй юу гэдэг дээр санал солилцъё. Хэрвээ нээлттэй сонсгол хийх шаардлагатай гэж үзэх юм бол сонсгол зохион байгуулах ажлын хэсэг байгуулна. Энэ дээр саналтай гишүүн байна уу?  Тийм 2 илтгэлүүдтэй холбогдуулаад ийм сонсгол юм уу эсвэл хэлэлцүүлэг ямар нэгэн байдлаар Дэд хороон дээр нэг юм зохион байгуулах шаардлага байгаа. Иргэний нийгмийн байгууллагуудаас хүсэлт ирээд байгаа бас. Нээлттэй хэлэлцүүлэг маягаар хийгээч ээ гэж.

Засгийн газар НҮБ-д өгсөн илтгэлдээ бас Монгол Улсын төлөв байдлыг нэлээн бүрхэгдүүлсэн, эсвэл явцуу байдлаар илтгэчихлээ гэсэн гомдлууд бас гаргаад байгаа юм. Тийм учраас 2 талын байр суурийг нээлттэй сонсчихсон нь дээр байх гэж харж байгаа. Энэ дээр санаа оноо байвал нээлттэй сонсгол хийх шаардлагатай гэж үзэх юм бол бид нар 14 хоногийн өмнө зарлах ёстой, бас ажлын хэсгүүд байгуулах ёстой. Хуралдааныхаа танхим гээд нэлээн олон юм зохион байгуулах ёстой. Тэрэнтэй холбоотой тэгээд ажил хийх үү, яах вэ, санаа оноо байна уу? Гишүүд.

Ж.Энхбаяр: -Тэр НҮБ-д Засгийн газраас гаргасан Монгол Улс дахь хүний эрх, эрх чөлөөний байдлаархи гээд мэдээ тайлантай холбоотойгоор бас иргэний нийгмийн байгууллагууд бас хөндлөнгийн илтгэл тайлан явуулдаг. Тэгээд энэ 2 илтгэлтэй холбоотойгоор хооронд нь бас зарчмын харан өнцөг дүгнэлт нь бас жаахан өөр өөр байр суурьтай юм бас байгаа юм байна. Тэгээд энийг нээлттэй сонсголын тэр зохион байгуулах нь жаахан зохис муутай юм уу даа. Хэт нөгөө улс орон доторхи асуудлаа бид сайн нэгдсэн нэг үг хэл гараагүй байж энэ дотоод зөрчлөө хэт гадагшаа гаргаад, нээлттэй сонсгол гэдэг маань бүхий л хэмжээнд нээлттэй болчих вий гэж асуусан юм. 

Эхний ээлжинд Байнгын хорооныхоо дэргэд тэр Иргэний нийгмийн байгууллагууд болон яг Засгийн газраа хариуцаж ажилласан холбогдох ажлын хэсэгтэй хамтарсан тийм хүний эрхийн талаархи тэр мэдээ тайлантай холбоотой хэлэлцүүлгийг Байнгын хороон дээр хийх нь зүйтэй байна гэсэн горимын санал байна. Тэгээд үндсэндээ нээлттэй хэлэлцүүлэг хийх шаардлагагүй, дотроо нэг хэлэлцье л гэсэн эхний ээлжинд ийм санал байна. 

Х.Тэмүүжин: -Энхбаяр гишүүний гаргаж байгаа горимын саналаар санал хураачих уу?  Нээлттэй сонсголоос илүүтэйгээр Дэд хорооны хуралдаан дээр Засгийн газрын болон иргэний нийгмийн төлөөллүүдийг авчраад хэлэлцүүлэг байдлаар хийсэн нь зохимжтой гэж үзэж байна тиймээ. Энийг дэмжиж байгаа гишүүд гараа өргөх үү. 5-5 байна. 100.0 хувь байна.

Хоёр дахь асуудал. Дэд хороонд хандаж ирүүлсэн хүний эрхийн зөрчлийн талаархи гомдол мэдээллийн талаар ажлын хэсэг байгуулах эсэх тухай асуудлаар ярилцах гэж байна. Тэгээд УИХ-ын Хүний эрхийн дэд хороонд Санжаасүрэн өмгөөлөгч Францаас Д.Энхбат гэдэг Монгол Улсын иргэнийг тагнуулын байгууллага хулгайлж ирсэнтэй холбогдуулаад гомдол гаргасан. Хүний эрхийн ноцтой зөрчил гарсан гэж. Хоёрт нь, өөрийнхөө өмгөөлөх үйл ажиллагаанаас болоод хохирсон тухайгаа бас гомдол гаргасан. 

Энэ гомдолтой холбогдуулаад Дамирангийн Баяр гэдэг иргэнээс бас Д.Энхбат гэдэг иргэнтэй холбоотой гомдол ирсэн. Энэ гомдол өргөдөл ирээд Хүний эрхийн дэд хороон дээр 2 сар болж байна. Энэ 2 сарын хугацаанд Хүний эрхийн дэд хорооноос албан тоотоор Хүний эрхийн үндэсний комисс руу энэ асуудлаар хүний эрхийн зөрчил ямар түвшинд байгаагаар эхний байдлаар санал ирүүлээч ээ гэсэн хүсэлт явуулсан. Энэний дагуу 11 сарын 29-нд. Монгол Улсын Хүний эрхийн үндэсний комиссоос гишүүн Дашдоржийн нэртэй дүгнэлт ирсэн. Энэ дүгнэлтэнд энэ Хүний эрхийн үндэсний комисс бол яг энэ хэрэг маргаантай холбоотой асуудлаар 2003 онд нэлээн олон санал, дүгнэлт хуулийн байгууллагууд руу явуулж байсан юм билээ. 

Тэр санал, дүгнэлтүүдээ хавсраад явуулчихсан. Хүний эрхийн зөрчил нэлээн өндөр түвшинд байна гэсэн тийм дүгнэлт ирсэн. Тэгээд яг Хүний эрхийн үндэсний комисс бас эрх хэмжээ хүрээгүй. Хуулийн байгууллагууд хамтарч ажиллах сонирхолгүй байсан. Улсын нууц юмыг үндэслэлгүйгээр мэдээлэл өгөхөөс татгалзсан, тусгай албадын хамтын ажиллагааны талаар тайлбар өгөх албагүй гэж хариулсан гэх мэтчилэн Хүний эрхийн үндэсний комиссын үйл ажиллагаанд нэлээн олон бэрхшээлүүд учирсан юм билээ. Тэгээд тэр бэрхшээлүүдтэйгээ холбоотойгоор бас нэлээн олон санал, дүгнэлтүүдийг ирүүлсэн байгаа. 

Тэгээд ер нь бол гадаад улс орноос хүн хулгайлж авчирах, энд эрүүдэн шүүх, амь насаар нь хохироох гээд хүний эрхийн нэлээн олон том зөрчлүүд харагдаж байгаа учраас энэ өргөдөл гомдолтой холбоотойгоор ажлын хэсэг байгуулах нь зөв юм байнаа. Энийг судлуулах, цааш нь мэдээллийг нэлээн нягтруулах, УИХ-ын Дэд хорооны хэмжээнд асуудлыг авч үзэхийн тулд ажлын хэсэг байгуулъя гэсэн саналтай байгаа юм. Тэгээд энэ санал дээр гишүүд саналаа илэрхийлэх үү. Дэд хорооноос яг нөгөө 7 сарын 1-тэй холбоотой ажлын хэсэг байгуулж байсан. Тэр туршлагаараа.

Х.Баттулга: -…эсвэл ерөнхийдөө энэ иймэрхүү гэсэн юугаар явах юм уу? Зөвхөн энэ өргөдлийн дагуу гэх үү?

Х.Тэмүүжин: -Яг энэ кейс нь өөрөө их том кейс.

Х.Баттулга: -Тийм л дээ кейс нь өөр. Тэгэхдээ энэн шиг кейсүүд байгаад байгаа шүү дээ. Тэгэхээр өргөдөл өгсөн нэг хүнтэй холбоотойгоор ажлын хэсэг үү, ерөнхийдөө ийм төрлийн гэх үү гэж?

Х.Тэмүүжин: -Тийм, ер нь ийм төрлийн гэсэн нь зохимжтой байх.

Х.Баттулга: -Тийм байх, тэгэхгүй бол ганц хүний өргөдлөөр ажлын хэсэг гэсэн. Одоо энэ бол.

Х.Тэмүүжин: -Энэ өргөдөл нь бол бид нарын ажлын хэсгээр байгуулах эхний л нэг үндэслэл болохоос биш ажлын хэсэг зөвхөн энэ өргөдлийн хүрээнд биш ажиллана гэсэн үг л дээ. 

Х.Баттулга: -Хоёр л хүсэлт байгаад байна шүү дээ. Жишээ нь, энэ өргөдөл дээрээс бол дүгнэлт гаргаж өгөөч ээ, нөгөөх нь тэр өмгөөлөгч миний хөндөгдсөн эрхийг сэргээж өгөөч ээ л гэсэн 2 хүсэлт байгаад байгаа юм. Ажлын хэсэг байгуулъя. Ийм юман дээр энэ чинь бол нэлээн ярьсан шүү дээ. Тэгээд одоо тэр асуудал чинь бүр олон улсын хэмжээнд оччихоод байгаа юм чинь энийг бол нууж хаах, далдлах ямар ч аргагүй болж байгаа. Тухайн үедээ нуугаад л хаасан. Ажлын хэсэг нэлээн шуурхай яг энэ төрлийн кейсийг яг иймэрхүү  хэмжээгээр хэлмэгдсэн асар их хүн байгаа байхгүй юу. Бараг энүүгээр далимдуулаад тэрийгээ сэргээх л хэрэгтэй. Тийм саналтай байна.

Х.Тэмүүжин: -Энхбаяр гишүүн.

Ж.Энхбаяр: -Яг л нөгөө 7 сарын 1-тэй холбоотойгоор Монгол Улсад мөрдөж байгаа эрх зүй болон бусад төрийн байгууллагуудын харилцаа, ажлын уялдаа холбоо, ер нь олон зүйл хэлбэр төдий агуулгын хувьд их чанар бэлтгэл муутай харагдсан. Түүнтэй адилхан энэ том асуудал гарч ирж байна. Яг өнөөдөр тагнуулын байгууллага, гүйцэтгэх ажиллагааны тухай хуулийн асуудал орж ирж байна. Өнөөдөр жишээлбэл олон улсын тусгай хүчний байгууллагууд, би одоо америкийн жишгээр авъя л даа. Ямар нэгэн шүүхийн тогтоолгүйгээр эрүүдэн шүүдэг, мэдүүлэг авдаг, хорьдог, нууц шорон байгуулдаг гээд олон жишээ байгаа тийм биз.

Гэтэл өнөөдрийн Монгол Улс үйлчилж байгаа энэ хууль эрхийн актын хүрээнд тагнуулын байгууллага гүйцэтгэх ажиллагаандаа бас л дутуу, зохицуулалтгүй байгаа нэг сэдэв байгаа нь харагдаад байгаа юм. Энэ нь өөрөө эргээд олон улсын хэмжээний Монгол Улсын нэр хүндийн асуудлаас болоод байна л даа. Тэгэхээр яг энэ дээр Хүний эрхийн дэд хороо яг энэ кейсийн, энэ үнэхээр том сэдэв, энийг хамруулаад нэлээн асуулт хөндөөд тавих нь өөрөө бид нарын нөгөө зориод байгаа энэ хууль хяналтын байгууллага, шүүхийн шинэтгэлийн томоохон порц нэлээн хувь нэмэр оруулсан үйл явц болчих болов уу гэж. Аливаа асуудалд нэг ийм сэдвээс л төрж гардаг. 

Тэгэхээр энийг бас нэлээн өргөжүүлээд, ажлын хэсэг болгоод, энэ нэлээн бараг шинжлэх ухааны эргэлтэнд оруулмаар байгаа юм. Маш том пакт шүү дээ. Олон улсыг дамжуулаад хулгайлаад аваад ирсэн, эрүүдэн шүүчихсэн, нөгөө хүний амь нас нь бүрхчихсэн, тэр хүнийг тогтоож, нотолж чадаагүй. Өмгөөлөгчөөр ажилласан хүнийг нь ял өгөөд, ингээд бас явуулчихсан. Тэр асуудал нь саяны асуудалтай энэ Хурцын асуудалтай холбоотойгоор ингээд сэргээгдээд гараад ирж байна л даа. Энэ нь өөрөө их сонин сэдэв. Тэгэхээр бид энийг бас нэлээн асуудал тавих хэрэгтэй юм байна. Би яагаад энэ тавих ёстой юм бэ гэдэг дээр одоо манай Байнгын хорооны голч үүрэг маань Хүний эрхийн дэд хороо, бидний ажлын гол уялдаатай ажилладаг Хүний эрхийн үндэсний комисс маань үндсэндээ хүний эрхийн томоохон зөрчил болсон байнаа гээд дүгнэчихсэн байна шүү дээ. 

Тийм болохоор дүгнэчихсэн болохоор бид дүгнэлтээс үндэслээд цааш нь асуудлыг явуулах нь зүйтэй. 7 сарын 1 дээр ч гэсэн Хүний эрхийн үндэсний комисс бас л зөрчил байна гэж үзсэн учраас бид ажилласан. Яг тэрэнтэй адилхан бид нар бас шалтгаан бол тэр том байгууллагын дүгнэлтийг үндэслээд цаашаа явчихсан нь дээр байх аа. Тэгээд ажлын хэсэг байгуулаад нэлээн ажиллая.


Б.Чойжилсүрэн: -Ажлын хэсэгт манай Дэд хороо чинь хэдэн гишүүнтэй билээ?


Х.Тэмүүжин: -8 байгаа.


Б.Чойжилсүрэн: -Хуульч гишүүд байгаа юу?


Х.Тэмүүжин: -Сүхбаатар гишүүн байна, Ж.Энхбаяр байна, Бат-Эрдэнэ дарга байна, Мөнх-Оргил байна, би байна. Ингээд бид 5 юм байна.


Б.Чойжилсүрэн: -Тэгэхээр энэ ажлын хэсэгт ороод ямар ч нэмэргүй юм байна лээ шүү дээ. Би бас нэг ажлын хэсэгт орж байсан 7 сарын 1-тэй холбоотой. Тэмүүжин дарга би танд 2, 3 асуудал тавьдаг. Та өөртөө таалагдахгүй юм бол ерөөсөө оруулдаггүй шүү дээ. Тэгэхээр ийм тань шиг дандаа ингэж түрдэг ийм хүнээр дарга тавиулаад, бид нар аягүй бол ажлын хэсэгт нь ордог, нэг юм бичээд ирдэг, энэ чинь таалагдахгүй байна гээд өөрийнхөөрөө ингээд зүтгээд байхгүй биз дээ. Та бол шударга хэлэхэд тантай та бид хоёр их олон удаа маргасан даа. Энэ орохгүй байнаа, энэ хэрэггүй, энэ асуудлын гадна байна гээд элдэв тайлбар ярьдаг. Би тантай маргахгүй хуульчийн чинь хувьд, би хуульч хүн биш.


Монгол Улсад монголын иргэд тэгш эрхтэй гэж бодоод байгаа шүү дээ. Эрх нь зөрчигдсөн бол хүний эрхийн тухай ярих юм бол бүх иргэдийнхээ тухай ярья гэхээр үгүй ээ, энийг ч ярихгүй, зөвхөн энийг л ярина гээд байдаг, тийм биз дээ. Тийм ажлын хэсэгт ормооргүй байна. Та дараа нь засварлана аягүй бол.


Х.Тэмүүжин: -Би уул нь танд ажлын хэсгийн хуралдааны явцад их л ойлгогдохоор тайлбарласан шүү дээ. Хүний эрх гэдэг асуудал чинь төрөөс иргэнийхээ эрхийг зөрчсөн асуудал дээр яригддаг юмаа. Иргэн иргэн хоорондын асуудал бол өөр шүүхийнхээ журмаар явнаа. Наад эд хөрөнгөөрөө хохирсон хүмүүсийн асуудал чинь тусгай хууль гараад явчихсан байна шүү дээ гэж хэлээд байхад чинь.


Х.Баттулга: -Та хоёр битгий маргаад бай л даа. Ажлын хэсэг байгуулъя. Тэмүүжин ажлын хэсгийн дарга болох юм бол санал авна биз дээ, 


Х.Тэмүүжин: -Бат-Эрдэнэ даргаа танд санал байна уу? Тэгвэл ажлын хэсэг байгуулах нь зүйтэй гэдэг дээр санал хураачих уу? 5-4. Та эсрэг байна уу? 5-5.


Ажлын хэсэг байгуулах нь зүйтэй гээд гишүүдээсээ санал авчихъя. Хэн хэн орох вэ? Эсвэл гишүүдээс хурлын дараа саналыг нь аваад тогтоол дээр нь нэрийг нь бичээд гаргачих уу. За тэгье. Тэгвэл хоёр дахь асуудлаар ажлын хэсэг байгуулчихлаа.


Дараагийн гурав дахь бас тийм жижигхэн ажлын хэсгүүд байгаа. Тэгэхдээ нэг ажлын хэсэг байгуулаад 3 асуудлыг нь хөндчихсөн нь дээр гэж бодож байгаа юм. Ямар 3 асуудал байгаа вэ гэхээр яг саяны энэ өргөдөл гомдлуудыг үзэхэд ч тэр, 7 сарын 1-тэй холбоотой асуудлыг хөндөхөд ч тэр Хүний эрхийн үндэсний комиссын тухай хуулийн өөрчлөлт бол зайлшгүй чухал юм байна. Эрх хэмжээ нь дутмаг байгаа юм байна. Зохион байгуулалт нь бас болохгүй байгаа юм байна. Томилгоо болон тэнд ажилладаг хүмүүсийн асуудал дээр бас бэрхшээлүүд гараад байгаа юм байна гэж харагдсан. Тийм учраас Хүний эрхийн үндэсний комиссын тухай хуулийг шинэчлэн найруулах тэр чиглэлийн нэг ажлын хэсэг комисстой өөртэй нь хамтраад гаргах нь зохимжтой юм болов уу гэсэн тийм бодол байгаа.


Яг энийгээ дагаад ганц Хүний эрхийн комисс биш Хүний эрхийн комиссоос ямар нэгэн дүгнэлт гараад ирэхээр Хүний эрхийн дэд хороон дээр асуудлыг ярьж хэлэлцэх, Дэд хороо цаашаагаа Хууль зүйн байнгын хороо буюу чуулган руу яаж оруулах, хэрхэн оруулах асуудал дэг дээр их бүрхэг заалттай юм билээ. Тэгэхээр Хүний эрхийн дэд хорооны эрх зүйн орчин бас нэлээн сул байгаа. Тэгэхээр энийг бас сайжруулах чиглэлээр ажиллах ёстой юм байна гэж харсан. Яг энийгээ дагаад 7 сарын 1-тэй холбоотой болоод сая Санжаасүрэн өмгөөлөгчийн хэрэгтэй холбогдоод гараад ирэхээр хүний эрхийг хамгаалах хамгаалагчдын эрх зүйн орчин бас их муу байгаа юм байна гэж харагдаж байгаа.


Тэрийг сайжруулах чиглэлийн бас судалгаа хийгдэх ёстой юм байна. Яг энэ асуудлаар Хүний эрхийн үндэсний комисстой хамтарч ажиллах шаардлага байгаа юм байна гээд энэ гурвыг нэгтгээд нэг ажлын хэсэг байгуулах шаардлага байна уу. Байна гэж үзэх юм бол Хүний эрхийн үндэсний комиссоос хэн ямар хүмүүс орох, дэд хорооноос ямар хүмүүс орох, ажлын албанаас ямар хүмүүс орох, өөр хүний эрхийнх нь чиглэлээр үйл ажиллагаа явуулдаг судлаачдаас ямар хүн орох гээд дараа нь хүмүүсээ тохироод тогтоол руугаа бас оруулчихъя гэсэн бодолтой байна. 


Тэгэхээр энэ ажлын хэсэг байгуулах шаардлага байна уу, үгүй юу. Энэ дээр санаа оноо юу байна гишүүд ээ? Санал байхгүй юу. Санал байхгүй бол ажлын хэсэг байгуулах нь зүйтэй гээд санал хураачих уу? 5-5.


Хүний эрхийн дэд хорооны өнөөдрийн хуралдаан дууслаа. Баярлалаа гишүүдэд. 


Хуралдаан 12 цаг 35 минутад өндөрлөв.


Соронзон хальснаас буулгасан:


Хуралдааны тэмдэглэл хөтлөгч
Д.Энэбиш

